
Baꞌ na paiꞌ xijum maaꞌn masaaꞌn ba uaꞌ nar alhiꞌch
kɨɨkam gu Isabeel, gu Dios gio mu jaꞌk jup joot gu nobiiꞌñ
Gabrial na paiꞌ Nasareet tɨ tɨɨꞌ, na Galilea bhaan bipioꞌ
guiꞌ gu dɨbɨɨr. Mu joot na paxiartuꞌnmɨraꞌ maaꞌn gu ubii
tɨyaa Mariiya tɨɨgim, guiꞌ nat puiꞌ ba tɨɨꞌn maaꞌn gu
biapmaꞌ Josee tɨɨgim na bɨɨmaꞌn jum tɨɨmoꞌ nam maap tu

oiꞌñchaꞌ. Gu Josee jir boxiiꞌñ kaꞌ gu
Dabii guiꞌ nax ioꞌm jir gɇꞌkam kat

bɨjɨk.



Baꞌp tɨtda ɨp gio gu nobiiꞌñ gu Dios: 
―Chaꞌp jax jum aaꞌndaꞌ Mariiya. 
Jix bhaiꞌp pɨx bam taat kaꞌ, nat guꞌ
gɇꞌkam kɨꞌn jum aꞌm ba tɨ tɨɨ gu Dios. 
Baꞌ tɨgiaꞌ ap maaꞌn gu alhii
chioꞌñ, xib dɨr jap muiꞌ jir
alhiꞌch kɨɨkam kaꞌ. Jesuus
jap baꞌ tɨɨtgaꞌ na paiꞌ
dhuuk maaxilhiaꞌ. 



Dhiꞌ jix ioꞌm jir gɇꞌkam kaꞌ yaꞌ dhi oiꞌñgaꞌn, 
na guꞌ gu Dios pɨx dɨɨlh gɇꞌkam kɨꞌn
daasaꞌ na jax gu boxiiꞌñ Dabii nat
puiꞌ gɇꞌkam kɨꞌn jup daasak bɨjɨk. 
Baꞌ maraaꞌn gu Gɇꞌkam Dios kɨꞌn
jix mat kaꞌ am gu jaꞌtkam. Baꞌ
gammɨjɨ pup jir ja gɇꞌkam tuk 
kaꞌ gu Israel kam jaꞌtkam, 
cham jɨꞌxkat jum tɨɨmoꞌ nar
gɇꞌkam kaꞌ. 



Baꞌ gu Mariiya xi chɨkka gu nobiiꞌñ gu
Dios, jup tɨtda: ―¿Jax jañ baꞌ dui tɨgiaꞌ
gu alhii, nañ guꞌ aañ chakui chioꞌñ
bɨɨmaꞌn daa? Baꞌ gu nobiiꞌñ gu Dios 
jup tɨtda: ―Dho na guꞌ gux
Dhuuduꞌ kam jix Uañ
Iiꞌmdaꞌ jum aꞌm jum
tajaanaꞌ nar ɨkgigaꞌn
gu Gɇꞌkam Dios, na
guꞌ dhiꞌ jaꞌp ji 
buusan na jax gu
tɨbaaꞌ na tɨ ɨkgiꞌ. 



Gu Dios pɨx dɨɨlh jup tu duñiaꞌ, na guꞌx
ioꞌm jir gɇꞌkam, bɨxchuꞌx bhaaiꞌ na pu
tu duñiaꞌ. Puiꞌ kum baꞌ Gɇꞌkam Dios 
maraaꞌn kɨꞌn machiaꞌ gu jaꞌtkam dhiꞌ
dhi alhii chioꞌñ janoꞌ na paiꞌ
dhuuk maaxirɨi yaꞌ ba
oirɨdaꞌ, na guꞌ gam 
nax uañ kɨꞌn ya oirɨdaꞌ.



Baꞌ janoꞌ xim jotmaꞌñ nat mu jii gu Mariiya
maaꞌn kap na paiꞌ muiꞌ daaꞌñxim jir kikcham
gam na gɇꞌr jukgam, Judea bhaan bipioꞌ guiꞌ
gu dɨbɨɨr. Mu jii nat
paxiartudam gu Isabeel
nam iam pɨx jir jum
jajaaꞌnnim gook dɨt, 
na guꞌ bhammɨ kiokaꞌ
gu Sakariiyas. Baꞌ
bhammɨ nat ɇɇk gu
Mariiya, mu baakɨk
baꞌk chɨr muiꞌ xi ñioꞌki gu
Isabeel. Baꞌ nat kai gu
Isabeel nat mu tu ñioꞌki

gu Mariiya, jotmodaꞌ joi
gu alhii na ɨraab dɨr uaꞌ. 



Baꞌ miꞌ jotmodaꞌ joidham jix bhaiꞌ bhaiꞌ jim ɨlh
gu Isabeel, nat guꞌ gɇꞌ bhaan bam tajaa gux
Dhuuduꞌ kam jix Uañ Iiꞌmdagaꞌn gu Dios. Baꞌp
kaiꞌch gɇꞌ kɨꞌn: ―¡Aa guꞌ
gɇꞌkam kɨꞌn bhaan tɨ
nɨidhim ji jia gu Dios gum 
alhii chuk nap jum ɨraab
dɨr uaꞌ! Jaꞌp moox bhaiꞌ
tum jii, na guꞌ cham jax
chuꞌm ubii jaꞌxbuiꞌ puiꞌ
gɇꞌkam kɨꞌn bhaan tɨ
nɨnɨidhat na jax aap.



Jaꞌpni jaꞌk jum duu guch Xoiꞌkam janoꞌ nat paiꞌ dhuuk
maaxir. Gu dɨꞌɨɨꞌn Mariiya tu
taandaꞌ am na sap bɨɨmaꞌn tu
kiichaꞌ maaꞌn gu chioꞌñ na
puiꞌ tɨɨꞌ Josee, guꞌ ji na guꞌ
bɨɨpɨꞌ dɨr nat chakui
bɨɨmaꞌn tu kiicha, dɨɨlh
pɨx bar alhiꞌch kɨɨkam
kaꞌ gu Mariiya, sia
kum tɨi chakuir jum
bɨpnagɨm, na guꞌ gux
Dhuuduꞌ kam jix Uañ Iiꞌmdaꞌ
nat puiꞌ jaꞌk bhaan jum tajaa
na baꞌ dɨɨlh pɨx ba tɨgiaꞌ
maaꞌn gu alhii.



Guꞌ baꞌ na guꞌ gu Josee jup jir jix bhaiꞌkam kaꞌ, guiꞌ na
bɨɨmaꞌn jix chu kiicham kaꞌ gu
Mariiya, puiꞌ bam aagɨt nam
jix xɨꞌlhim xim jɨꞌdɨlhkadai gɨt
cham tuꞌ bhaan ji chu aꞌgat, 
na guꞌx joiꞌgɨꞌn gu
Mariiya, baꞌ cham aaꞌ
na ba ji iattulhdhaꞌ
ja bui gu gɇꞌgɇrkam
jum aaꞌndam, nam baꞌ
cham tu chiñiaꞌ nam muꞌaaꞌ.



Baꞌ puiꞌ bam aagɨk na moo maiꞌ ba buaꞌ gɨt gu Mariiya, 
guꞌ ji nat guꞌ ba tɨɨ maaꞌn gu nobiiꞌñ guch Gɨꞌkoraꞌ tɨɨtkiꞌ
bhaan na sap jup tɨtda: ―Aapiꞌ Josee nap 
jir boxiiꞌñ gu Dabii, chaꞌp jax jum aagɨt
bɨɨmaꞌn xi chu kiichai gu Mariiya, na guꞌ
gu alhii guiꞌ na tɨgiaꞌ, dhiꞌ gux Dhuuduꞌ
kam jix Uañ Iiꞌmdaꞌ pɨx nat puiꞌ jaꞌk tu duu
nat bhaan jum tajaa. 



Baꞌ guiꞌ jɨꞌ gu alhii na tɨgiaꞌ gu Mariiya, Jesuus jap tɨɨtgɨꞌ, 
na guꞌ dhiꞌ ya jaꞌp uañchudaꞌ gu ja uaꞌtulhdharaꞌ gu
Israel kam jaꞌtkam. Puiꞌ ku baꞌr am na puꞌñi
jaꞌk tɨɨꞌnkaꞌ. Baꞌ nat paiꞌ dhuuk ba ñiñia gu
Josee, cham jax ji chɨꞌɨɨk bhaiꞌp ji bhɨi gu
Mariiya na jax ba tɨtda gu nobiiꞌñ gu Dios. 
Ku guꞌ chakui maap jix bhaiꞌ tu oiꞌñcha mɨt
ji jaꞌp na moo na jax noꞌm jir
jum bɨpnagɨm. 



Dai gatuuk nat paiꞌ dhuuk ba tɨɨ gu alhii gu Mariiya na
mɨt baꞌ maap ba tu oiꞌñcha. Baꞌ gu Josee, 
Jesuus tɨɨt gu alhii nat jax chia na tɨɨtgɨꞌ
gu nobiiꞌñ gu Dios.



Janoꞌ gu Auguusto Seesar bɨɨx kap jir gɇꞌkam kaꞌ na jɨꞌk
Rooma bhaan bipioꞌ gu dɨppɨr, baꞌ dhiꞌ ja chia nam jum
daasaꞌ bɨɨx gu jaꞌtkam nam
jɨꞌk dhiꞌ bhaan tu oiꞌdhaꞌ. 
Baꞌ puiꞌ jaꞌk duu gu 
Auguusto Seesar 
nam aaꞌndaꞌ

na miꞌm daasaꞌ gu jaroiꞌ
nar paiꞌ kam kaꞌ gu bɨjɨk dɨr kam boxiiꞌñ. 



Puꞌñi duuk baꞌ gu Josee ma jii miꞌ dhɨr Nasareet
na Galilea bhaan bipioꞌ gu dɨbɨɨr, bhammɨ jaꞌk bhɨi
Beleen na paiꞌ Judea bhaan 
bipioꞌ ɨp guiꞌ gu dɨbɨɨr, nat
guꞌ bhaiꞌ maaxir 
gu boxiiꞌñ Dabii

nar gɇꞌkam kat bɨjɨk.



Sia gu Mariiya bɨɨx jup xi baidhak nam gook dɨt jum
daasaꞌ, guiꞌ nat puiꞌ ba tɨɨꞌn na bɨɨmaꞌn jum tɨɨmoꞌ nam
maap tu oiꞌñchaꞌ. Ku guꞌ pu
bar dakoo pɨx tuꞌn daꞌ
ji baꞌ gu Mariiya
kɨꞌn gu alhii.



Baꞌ janoꞌ pɨk jup mam ai
gu tanoolh na paiꞌ dhuuk
maaxilhiaꞌ gu alhii nam
bhaiꞌ ka oipo Beleen.



Cham jup ja ai guꞌ mɨjɨ na paiꞌ tɨm tɨbiappu na gɨt miꞌ
dodhiaꞌ gu Mariiya, na mɨt guꞌ suuꞌn gu jaꞌtkam na mɨt
muiꞌ bham jumaap. Mu jaꞌk jamɨt
baꞌ jii nam paiꞌ kuupkaꞌ bɨɨx aixim
tuꞌm gu sasoiꞌ. 



Miꞌ baꞌ dua gu Mariiya kɨꞌn gu bɨɨpɨꞌ kam maraaꞌn, 
jajannulh kɨꞌn xi bhiibgak bhaiꞌ xi booꞌn bhaan
guiꞌ nam sasoiꞌ mi tu kuaꞌ. 



Baꞌ jɨꞌkchi gu jaꞌtkam bhammɨ baasɨꞌn dɨr jaꞌp jup
tɨbiapkaꞌ am gampɨx nam bhaiꞌ darkat tu bipiaꞌdaꞌ gu
ja kakasniraꞌ nam ja biaꞌkaꞌ. Baꞌ cham 

pum aaꞌ am nat jotmodaꞌ
gɇꞌ nammɨ
jaꞌp ba tu
maaxir
miꞌ bɨɨx . . . 



. . . xikoolh nam paiꞌp tuꞌiiꞌ, guꞌ gu nobiiꞌñ gu Dios nat miꞌ
bam maax ja bui nat gɇꞌ ton nam baꞌ bhaan machiaꞌ na
dhiꞌr diꞌ guiꞌ na bhaankam oirɨ gu Dios. 

Guꞌ guiꞌ giilhim jix chootoꞌn
jamɨt. 



Baꞌ gu nobiiꞌñ gu Dios jup ja tɨtda: ―Chaꞌpim totdon kaꞌ. 
Aañ jam uaꞌtulhiꞌñ ji maaꞌn gu ñiꞌook na pim bhaan
joidham jix bhaiꞌm ɨlhdhaꞌ, sia bɨɨx gu

jaꞌtkam puiꞌx bhaiꞌp jum
ɨlhdhaꞌ
am nam
paiꞌ dhuuk
machiaꞌ. 



Jaꞌpniñ tuꞌm jam uaꞌtulhiꞌñ: Maaꞌn bhaꞌñi dhɨr maaxir gu
alhii xib dhi tukaaꞌ na paiꞌ kiokat bɨjɨk gu Dabii. Dhiꞌr diꞌ
guiꞌ na pim nɨɨra na saak bha jootsaꞌ

gu Dios yaꞌ dhi oiꞌñgaꞌn
na jam 

palhbuidhaꞌ.



Kani gor tɨ tɨɨꞌmbop na bha jaꞌp boꞌkaꞌ bhaan guiꞌ nam
sasoiꞌ mi tu kuaꞌ jajannulh bhiibgixim kɨꞌn. 



Baꞌ jotmodaꞌx ioꞌm muiꞌ bhaiꞌ bam maax jamɨt gu
noonbiꞌñ gu Dios nat jax pɨx miꞌ ji tɨɨmo nat
tu aꞌga gu maaꞌn, . . .



. . . baꞌp kaiꞌch am bɨɨx dhɨt nam gɇꞌkamtuꞌn gu Dios: 
¡Aach jix bhaiꞌch chaatɨt gɇꞌkamtuꞌn gu
Dios nach jɨꞌk miaꞌn jup tuꞌiiꞌ buiñor! 



Nat guꞌx joiꞌmdak jix bhaiꞌ ba ja duu gu jaꞌtkam yaꞌ kam
dhi oiꞌñgaꞌn, dai baꞌ na ja aꞌm ba tɨ
nɨidhidhaꞌ guiꞌ nam jɨꞌk miꞌ puiꞌ jiimdaꞌ

na jax jix
aaꞌ. 



Baꞌ na mɨt paiꞌ jiix dhaam jaꞌk gu noonbiꞌñ
gu Dios, gu kakasnir bipiaꞌdam jup jum tɨ
tɨtda am: ―Each mu jiim Beleen nach
tɨɨꞌmpoꞌ gu alhii nat puiꞌ maaxir na jax jich

chɨtda guch Gɨꞌkoraꞌ. 



Baꞌ na mɨt jax guguu miꞌ bhɨi mɨt na mɨt
tɨɨgim. Mummɨ mɨt ba ji bubua na paiꞌp tuꞌiiꞌ
gu Mariiya gio gu Josee, gu alhii bha jaꞌp
boꞌ bhaan guiꞌ nam sasoiꞌ mi tu kuaꞌ. 



Baꞌ na mɨt paiꞌx bhaiꞌ xi chɨɨgɨk gu alhii gu
kakasnir bipiaꞌdam, ba ja aagiꞌñ am guiꞌ
nam jɨꞌk miꞌp tuꞌiiꞌ nar tuꞌp tuꞌm daꞌ kaꞌ gu
alhii, xi ja aagiꞌñ am na maaꞌn gu nobiiꞌñ

gu Dios puiꞌ ja tɨtda.



Baꞌ gu Jesuus bhammɨ maaxir na
paiꞌ puiꞌ tɨ tɨɨꞌ Beleen guiꞌ na bhaan
bipioꞌ gu Judea dɨbɨɨr, baꞌ janoꞌ
maaxir na paiꞌ dhuuk
jir gɇꞌkam kaꞌ gu
Eroodis na jɨꞌx

jir Judea. Baꞌ janoꞌ
jɨꞌkchi bhammɨp ba ji bubua mɨt
Jerusaleen guiꞌ nam mu jaꞌk oiꞌñkaꞌ
xiaꞌlhbui, guiꞌ nam jix maatɨt ja 
nɨiꞌñdhaꞌ gu chiichiaꞌ, na mɨt muiꞌ ba 
tɨɨgim guch Xoiꞌkam nat ba maaxir.



Baꞌ bhaiꞌ ba tɨ tɨkka 
am na sap pa jaꞌk jax
chuꞌiiꞌ, jup kaiꞌch am: 
―¿Pa jaꞌk jax chuꞌiiꞌ
guch Xoiꞌkam guiꞌ
nat ba maaxir, 

guiꞌ na saak jir ja gɇꞌkam tuk 
kaꞌ gu yaꞌ kam dhi Israel? 
Maaꞌn tɨɨ chich gu gɇꞌ chiꞌɨɨꞌ na
puiꞌr jum duukam nat yaꞌ paiꞌ
ba maaxir guch Xoiꞌkam. 



Puiꞌ ku chich baꞌ
aach moo bhaiꞌ xi jii
na chich bhaiꞌ bha
tu daañim buiñor. 



Baꞌ ba ja bai ɨp gu Eroodis guiꞌ
nam jix maatɨt nɨiꞌñdhaꞌ
gu chiichiaꞌ, baꞌ mu jaꞌp
dɨlhkob jix xɨꞌlhim ba ja 
tɨkka nam paiꞌ baꞌ duuk mu 
paiꞌ pu nɨiꞌñ gu gɇꞌ chiꞌɨɨꞌ na
bhaan jix maatɨꞌ nat ba
maaxir guch Xoiꞌkam. 
Baꞌ daipuꞌ nat xi ja tɨkkak
muiꞌ xi ja joot mu jaꞌk Beleen, 
jup ja tɨtda:



―Ea na pim mu jimiaꞌ mu 
Beleen. Mi jaꞌp japim naiꞌ tu
gaaꞌngɨmɨi tɨgiaꞌ gu alhii guiꞌ
na puiꞌr jich Xoiꞌkam. Baꞌ
noꞌ pimɨt miꞌ paiꞌ tɨɨ, yaꞌ pim
xiñ aaꞌñdhidhat na pim paiꞌ
dhuuk gio jaꞌk jup ba
suulhgiaꞌ na paiꞌ sɨlh jup
tuiꞌkaꞌ, nañ baꞌ aañ muiꞌp
jimiaꞌ nañ tu daañmɨraꞌ
buiñor. 



Baꞌ guiꞌ daipuꞌ nat jax puꞌñi xi ja tɨɨꞌn gu Eroodis, pu jii
mɨt. Baꞌ gamaiꞌ gu bɨɨx boi nam mu jiim, bɨɨpɨꞌ gamaiꞌ ba

jim gu gɇꞌ chiꞌɨɨꞌ bha jaꞌp jix
dhaam, guiꞌ na mɨt bɨɨpɨꞌ dɨr
mummɨ jaꞌk tɨɨ ja kiꞌaam na
bha jaꞌp daa jix dhaam, baꞌ

muiꞌ pu jim bha jaꞌp
jix dhaam gammɨjɨ
nam jax jiim gu bɨɨx
boi. 



Baꞌ na mɨt paiꞌ dhuuk ba ai mummɨ Beleen, bhaiꞌ pɨx jaꞌp
ji dhaibu gu gɇꞌ chiꞌɨɨꞌ sɨlh miꞌ na paiꞌp tuꞌiiꞌ gu alhii guiꞌ

nar jich Xoiꞌkam. Baꞌ na mɨt muiꞌ ji baap
mɨjɨ baꞌk chɨr, miꞌ pɨx ji chɨɨ mɨt gu
alhii na mi jaꞌp daa, gio gu
dɨꞌɨɨꞌn. 



Baꞌ nam jax jiim, ja oꞌlhia kɨꞌn guꞌkɨk bhaiꞌ ji chu daanɨ mɨt 
buiñor gu alhii guiꞌ nar jich Xoiꞌkam, gio na mɨt xi chu 

kukpioꞌkak mi jaꞌp xi chu dalhxi guiꞌ na
miꞌ tu jim guiꞌ nax dhaꞌram tu

namɨɨk, puiꞌ na jax gu diꞌoor, gio 
guiꞌ na joidham uub, gio baꞌ guiꞌ

na kɨꞌn tum kubhiondaꞌ.
Gatuuk baꞌ dai na
mɨt mi jaꞌp ba tɨbia. 



Baꞌ ba tɨ tɨɨtkɨ mɨt na sap cham bhaaiꞌ nam mu jaꞌk ka 
jiimdaꞌ buiñor gu Eroodis, na guꞌx bhaam buiñor gu alhii 

guiꞌ nar jich Xoiꞌkam. Baꞌ maakam jaꞌk 
bhɨi mɨt na mɨt paiꞌ dhuuk ba 
jii mu jaꞌk ja kiꞌaam. 



Baꞌ gatuuk na mɨt paiꞌ dhuuk
ba jii guiꞌ nam jix maatɨt ja 
nɨiꞌñdhaꞌ gu chiichiaꞌ, ba tɨɨ gu
Josee maaꞌn gu nobiiꞌñ gu
Dios tɨɨtkiꞌ bhaan, baꞌp tɨtda: 
―Xi bamiiꞌ Josee, jix kɨɨꞌ
bim duuñ kup maiꞌ
daiꞌññiaꞌ mu jaꞌk Ejipto, 
xi bhɨɨji ap dhi alhii, 
gio gu

dɨꞌɨɨꞌn jap bɨɨx jup xi baidhai. 



Mummɨp baꞌ moo pɨx daakaꞌ, 
aañ dɨɨlh bam aagiꞌñdhaꞌ na
paiꞌ dhuuk jix bhaaiꞌn kaꞌ nap 
gio bhaiꞌp ba jimiaꞌ, na guꞌ
yaꞌ gu Eroodis bha jimdaꞌ jia 
na bha gaaꞌmɨraꞌ dhi alhii
na baꞌ yaꞌ muꞌaaꞌ. Baꞌ nat
paiꞌ dhuuk ba ñiñia gu
Josee, pu tukaaꞌñ chaꞌm
miꞌ bhɨi nat

maiꞌ ba mɨɨ mu jaꞌk Ejipto, xi 
bhɨɨk gu alhii gio gu dɨꞌɨɨꞌn bɨɨx
jup xi baidhak. 



Mu jaꞌk baꞌ pu daakaꞌ na jɨꞌx
duakat gu Eroodis. Baꞌ dhiꞌ
puꞌñi jaꞌk jum kuugalh gu puiꞌ
nat jax jaꞌk tɨꞌɨɨk gu Gɇꞌkam
jich Gɨꞌkoraꞌ bhaan jim
uaꞌrgidhak maadɨt guiꞌ
nam bɨjɨk bhaankam tu
aꞌgimɨk, nat puiꞌ jaꞌk tu
uaꞌnak na jaꞌpnim kaiꞌch: 
“Mummɨ dɨr

Ejipto ñich bha jaꞌk bai 
guñ mar.” 



Baꞌ nat paiꞌ dhuuk puiꞌ ba tɨ kai 
gu Eroodis na mɨt maakam jaꞌk
pɨx ba bhɨi guiꞌ nam jix maatɨt
ja nɨiꞌñdhaꞌ gu chiichiaꞌ, giilhim
bhaiꞌ ji bhaam, na guꞌ tɨi ka ja 
nɨɨrat nam saak gio bhaiꞌ bhɨɨyaꞌ
gɨt nam bhaiꞌ xi aaꞌñdhidhaꞌ gɨt

na paiꞌp tuꞌiiꞌ
guch Xoiꞌkam. 



Baꞌ mu ja joot gu sandaaruiꞌx
chugiꞌñ mu Beleen nam sap ja 
koodaꞌ bɨɨx gu aꞌaalh nam jɨꞌk
miꞌ jaiꞌch kaꞌ, sia guiꞌ nam mu 
jaꞌp oiꞌñkaꞌ juꞌñdharan. 



Baꞌ dai guiꞌ nam jɨꞌk jix ioꞌm jir 
aꞌlhich tu chia nam ja koodaꞌ, 
gio guiꞌ nam jɨꞌk gook oidhaꞌ
ba biaꞌ, na jɨꞌx ɨlhiiꞌñ na bar gɇꞌ
guch Xoiꞌkam janoꞌ dɨr nam paiꞌ
dhuuk tu aagiꞌñ na mɨt tɨɨ gu gɇꞌ
chiꞌɨɨꞌ guiꞌ nam jix maatɨt ja 

nɨiꞌñdhaꞌ

gu chiichiaꞌ.



Baꞌ gatuuk nat paiꞌ dhuuk ba
muu gu Eroodis gio buiñor jup
bam maax gu Josee gu nobiiꞌñ

gu Dios na mu jaꞌk ka daa
Egipto, baꞌp tɨtda: ―Xi bamiiꞌ

Josee. Xib baꞌ bax
bhaaiꞌ nap giopba jimiaꞌ
bhammɨ jaꞌk Israel, xi
bhɨɨji ap dhi alhii gio dhi

dɨꞌɨɨꞌn jap bɨɨx

jup xi baidhai, na mɨt guꞌ ba
koi guiꞌ nam jaroiꞌ kax
bhaamkidhat dhi alhii. 



Guꞌ ji na guꞌ nat chakui
bhammɨ ai, puiꞌ ba tɨ
kai na gu Arkelao
bhaiꞌp bar gɇꞌkam na
jɨꞌx jir Judea, guiꞌ
nar

maraaꞌn gu
Eroodis kat. Baꞌ puiꞌ cham 
muiꞌ ka ai gu Josee, na guꞌx ɨɨbhiꞌñ. 
Baꞌ gio buiñor jup bam maax gu nobiiꞌñ gu Dios 
tɨɨtkiꞌ bhaan, baꞌ puiꞌ tɨtda na mu jaꞌk bhɨɨyaꞌ Galilea. 



Baꞌ gu Josee pu sɨlh bhɨi
ɨp mu jaꞌk na paiꞌ tu
aagiꞌñ. Baꞌ nat jax
mummɨ ai, miꞌ dhɨr mu 
jaꞌk jup bhɨi na
puiꞌ tɨ tɨɨꞌ

Nasareet. 



Baꞌ dhiꞌ puꞌñi jaꞌk jum
kuugalh gu puiꞌ na mɨt
jax jaꞌk tu uaꞌnak guiꞌ
nam bɨjɨk bhaankam tu
aꞌgimɨk gu Dios, 
na saak

guch Xoiꞌkam
puiꞌ jaꞌk jix mat kaꞌ am gu
jaꞌtkam: Jesuus Nasareet kam.



Na guꞌ giilhim tɨix ja joiꞌgɨꞌn gu Dios bɨɨx
na jɨꞌk gu jaꞌtkam, puiꞌ kut baꞌ bha joot gu

dai maaꞌn maraaꞌn yaꞌ dhi oiꞌñgaꞌn, na
sap baꞌ bɨɨx guiꞌ nam jɨꞌk tɨ jɨɨꞌñdhaꞌ

buiñor, cham tuꞌ kam tulhiiñaꞌ
am, dai nam ba jimiaꞌ jix 

dhaam jaꞌk.



ROOMA KAM 3:23 Na mɨt guꞌ bɨɨx jum uaꞌtulh gu jaꞌtkam, 
baꞌ dɨlhkob jaꞌk ji bii mɨt na paiꞌ cham ja aꞌm ka tɨ nɨidhim gu

Dios.

ROOMA KAM 6:23 Gu uaꞌtulhdharaꞌ dai dhiꞌ kɨꞌn tu namkiꞌñ
na mu jaꞌk bhɨichdhaꞌ gu jaroiꞌ na paiꞌ gammɨjɨ miꞌ pup jum
tulhiiñdhaꞌ. Matgɨm guꞌ gu Dios baidhikaꞌ ji na buiñor bap 

tuiꞌkaꞌ gammɨjɨ na paiꞌ joidham jix bhaiꞌ ba tu jimdaꞌ gu jaroiꞌ
na bɨɨmaꞌn maaꞌn maaꞌnkam bap jum duñiaꞌ guch Xoiꞌkam

guiꞌ na xib jir jich Gɇꞌkam tuk.

ISRAEL KAM 9:27 Na guꞌ dhiꞌ jaꞌpni jia na jax ya jaꞌp gu
jaꞌtkam, nam guꞌ cham tuꞌ koꞌdat gio duduardat ya jaꞌp oipo, 
jaꞌpji noꞌt pɨx ba muu, pu cham paiꞌ ka dodhiaꞌ, dai janoꞌ na
ba tum kuugalhdhaꞌ yaꞌ dhi oiꞌñgaꞌn nam baꞌ duduadɨi giop

bhaiꞌp ji baapmigiaꞌ na bam aayaꞌ na paiꞌ dhuuk ja 
aagiꞌñdhaꞌ guch Xoiꞌkam nam tuꞌ jax buimɨi nam duduakat

gu ja tutkuꞌ bhaan.



EEPESO KAM 2:8,9 Baꞌ na pimɨt tɨ jɨɨꞌñ aapiꞌm nat gu Dios 
tuꞌ sɨlhkam ba xich joiꞌgɨlh, dhiꞌ bhaan cham tuꞌ mu jaꞌk ka

jiim japim bhaan gu boi na mu jaꞌk bhɨix na pim paiꞌ gammɨjɨ
gɨt miꞌ pup jum tulhiiñdhaꞌ. Cham tuꞌ pimɨt tuꞌ bhaan tu

juanak maꞌiich dhiꞌ, guꞌ jaꞌpji puiꞌ pɨx nat xi jam joiꞌmdak jaꞌp
jaꞌk jam tuttu gu Dios. Baꞌ chaꞌpim tuꞌ kaꞌm jup bam 

ɨlhiiꞌñdhaꞌ na pim cham tuꞌ mu jaꞌk ka jiim na pim paiꞌ
gammɨjɨ gɨt miꞌ pup jum tulhiiñdhaꞌ, na pimɨt guꞌ cham tuꞌ tuꞌ

bhaan tu juanak pu chuꞌm maꞌiich.
ROOMA KAM 10:9,10 Naꞌ guꞌ daipuꞌ noꞌ jaroiꞌ dɨɨlh chiñiiꞌñ
kɨꞌn puiꞌ ba kaiꞌch na guch Xoiꞌkam jir Gɇꞌkam, gio na bɨɨx

juraaꞌn kɨꞌn ba tɨ jɨɨgiꞌñ nat gu Dios pɨx duaꞌñdhak giop bamiiꞌ
mu dɨr koiꞌñgaꞌn tɨr, cham tuꞌ mu jaꞌk ka jimdaꞌ na paiꞌ

gammɨjɨ gɨt miꞌ pup jum tulhiiꞌñdhaꞌ. Na guꞌ noꞌch bɨɨx jich jur
kɨꞌn buiñor ba tɨ jɨɨgiꞌñ guch Xoiꞌkam, gio noꞌch dɨɨlh jich chiñ
kɨꞌn puiꞌ ba kaiꞌch nar Gɇꞌkam, gu Dios jix kɨkɨɨꞌ jaꞌtkam bach
chɨgiaꞌ, baꞌ cham tuꞌ mu jaꞌk ka jiimdaꞌ ich nach paiꞌ gammɨjɨ

gɨt miꞌ pup jich chulhiiñdhaꞌ. 



JUAN 3:16,17 Na guꞌ giilhim tɨix ja joiꞌgɨꞌn gu Dios bɨɨx na
jɨꞌk gu jaꞌtkam, puiꞌ kut baꞌ bha joot gu dai maaꞌn maraaꞌn

yaꞌ dhi oiꞌñgaꞌn, na sap baꞌ bɨɨx guiꞌ nam jɨꞌk tɨ jɨɨꞌñdhaꞌ
buiñor, cham tuꞌ kam tulhiiñaꞌ am, dai nam ba jimiaꞌ jix

dhaam jaꞌk.
Cham tuꞌ nat jax kaiꞌñkam bha joot gu Dios gu maraaꞌn na

yaꞌ ɇɇji ja tulhiiñchudaꞌ gu jaꞌtkam, guꞌ jaꞌpji na yaꞌ tu ja 
uañdhaꞌ ji gu ja uaꞌtulhdharaꞌ nam baꞌ puꞌñi duuji cham kam

tulhiiñaꞌ. 



1 JUAN 5:11-13 Guꞌ gu Dios puiꞌ tɨi ba tɨi ji na sap jich
baidhikaꞌx dhaam nach paiꞌ gammɨjɨx jɨjɨkgɨm bap tuiꞌkaꞌ, ku
guꞌ sap noꞌch tɨ jɨɨꞌñdhaꞌ ji buiñor gu Maraaꞌn jich Xoiꞌkam. 
Noꞌch guꞌ sap cham tɨ jɨɨꞌñdhaꞌ, cham tuꞌ dhoch baidhikaꞌ. 
Na guꞌ dai gu jaroiꞌ noꞌ tɨ jɨɨgiꞌñ buiñor gu Maraaꞌn gu Dios 
na baꞌ jimiaꞌx dhaam na paiꞌp tuꞌiiꞌ. Noꞌ guꞌ puꞌñi cham tɨ

jɨɨgiꞌñ buiñor, dho gi guꞌ cham tuꞌ jimiaꞌ ji, yaꞌ pup biꞌyaꞌ na
paiꞌr tu tulhiiñaraꞌ. Baꞌ aapiꞌm jix bhaiꞌ pɨx jum taat kaꞌñ
jaaduñ, na pim guꞌ aapiꞌm jimiaꞌx dhaam na pim paiꞌ

gammɨjɨx jɨjɨkgɨm bap tuiꞌkaꞌ, na pim guꞌ aapiꞌm bɨɨx jam jujur
kɨꞌn ba tɨ jɨɨgiꞌñ buiñor guch Xoiꞌkam nar Maraaꞌn gu Dios. 



MATEO 1-2; LUUKAS 1-2

Storyline by: Edward D. Hughes
Illustrated by: M. Maillot
and Alastair Paterson

Adapted by: E. Frischbutter; Sarah S.

©2025 Bible for Children, Inc.
www.M1914.org       www.bibleforchildren.org

Tepehuan Southeastern NT (stp) © 2007, Wycliffe Bible 
Translators, Inc. All rights reserved. 

https://live.bible.is/bible/STPTBL/MAT/1


